
Почитувани,

Издавањето на овој Прирачник за мене преставува големо задоволство, а воедно 
и показател дека се движиме по вистинскиот пат и се стремиме кон подобрување 
на консултативниот процес во Република Македонија.

Консултациите се клучен фактор во креирањето и имплементацијата на успешни 
политики и регулативи како и зајакнување на дијалогот помеѓу државните 
институции и засегнатите страни. Особено во услови кога преку вклучување во 
консултации значајно се придонесува кон носење на успешни деловни одлуки, 
подобрување на деловното опкружување и воедно се цели кон создавање на 
ефикасни мерки кои поттикнуваат одржлив економски развој.

Владата на Република Македонија континуирано ги следи и применува најдобрите 
практики од земјите ширум светот и останува силно посветена кон зголемувањето 
на транспарентноста на регулаторниот процес.

Воспоставувањето на официјален канал за консултации, како дел од добро 
познатиот РИА процес, претставува чекор напред во создавањето на добри 
регулативи. Но, сепак постои простор за унапредување на воспоставената 
соработката помеѓу државните институции и бизнис секторот. Од една страна, 
јавната администрација потребно е да научи да размислува како да го примени 
и искористи знаењето на засегнатите страни, а од друга страна бизнис секторот 
треба да практикува проактивност и иницијативност преку добро формулирани 
предлози. 

Затоа, би сакал да ја искористам оваа прилика и да апелирам за успешно 
регулаторно партнерство и Ваш придонес во создавањето на квалитетни 
регулативи. Консултациите несомнено ќе овозможат поефикасно искористување 
на сите расположливи ресурси во анализата на регулативите, но и во изнаоѓањето 
на најсоодветни регулаторни решенија. 

Со почит,

М-р Владимир Пешевски

Заменик на претседателот на Владата на Република Македонија
задолжен за економски прашања

Навременото и транспарентно вклучување на засегнатите страни во подготовката 
на регулативите е значаен предуслов за создавање предвидливи и квалитетни 
регулативи, како и за намалување на политичкиот ризик во стопанството. Владата на 

Република Македонија, пред сè, преку процесот на Проценка на влијанието на регулативата 
(Regulatory Impact Assessment – RIA) веќе неколку години наназад практикува вклучување 
на засегнатите страни и транспарентност во изработката на нови регулативи.

Прирачникот за засегнатите страни Со добри консултации до добри регулативи има цел 
да им помогне на претставниците на засегнатите страни конструктивно и ефективно да се 
вклучат во изработката на регулативи во надлежност на министерствата. 
Под ефективно учество се подразбира транспарентен процес во кој засегнатата страна со 
конкретни предлози и факти придонесува во креирањето регулаторни решенија за дадена 
ситуација или проблем. 

Прирачникот се темели на Методологијата за Проценка на влијанието на регулативата – 
РИА (Службен весник на Република Македонија бр. 66 од 28.05.2009 година) и постоечките 
меѓународни добри практики за квалитетно учество на засегнатите страни. При неговата 
изработка особено се земени предвид определбата на Европската Комисија за подобра 
регулатива1 и препораките за минимум стандарди во консултативниот процес2. 

Владата на Република Македонија се залага за креирање регулативи за унапредување на 
бизнис-климата и намалување на административните бариери за сите граѓани и правни лица 
преку спроведување на Регулаторна реформа. Определбата на Владата за континуирано 
подобрување на квалитетот на регулативите и капацитетите на администрацијата се 
согледува преку:

�� Реформа на државната и јавната администрација
�� Почитување на препораките на Европската Комисија во тековните извештаи за 

напредокот на државата
�� Усвојување на Стратегијата за реформа на администрацијата (2010-2015) и 

придружниот Акциски план (2010)
�� Усогласување со Определбите на Европската Комисија за „подобра регулатива“ во 

периодот 2010-2015
Овој прирачник содржи детален опис на процесот на вклучување на засегнатите страни 
во подготовката на регулативите со јасна идентификација во кои делови и на каков 
начин може да се даде придонес во подготвување на квалитетни регулаторни решенија. 
Прирачникот е наменет за стопанските комори, здруженија на граѓани, други форми на 
граѓанско дејствување и сите физички и правни лица кои се засегнати или заинтересирани 
да се вклучат во регулаторниот процес. 

1	 “Smart Regulation in the European Union”, COM(2010) 534 final, Brussels, 8.10.2010
2	 “Communication from the commission - Towards a reinforced culture of consultation and dialogue - General principles and 

minimum standards for consultation of interested parties by the Commission”, COM(2002) 704 final, Brussels, 11.12.2002.

2.1.	 Кои модалитети постојат
Консултациите со засегнатите страни се алатка во процесот на РИА со која се постигнува 
поголема транспарентност, ефикасност и ефективност на регулативата. Постојат три 
форми на интеракција со засегнатите страни: информирање, консултации и учество. Во 
практиката, овие три форми на интеракција често се комбинирани при подготовка на 
регулативите.3

3	 Извадок од Background Document on Public Consultation, ОЕЦД, http://www.oecd.org/dataoecd/4/43/36785341.pdf

Информирање. Подразбира транспарентно 
комуницирање на информации во јавноста. 
Тоа претставува еднонасочен процес на 
комуникација во кој јавноста има улога 
на пасивен примач на информации. 
Информирањето само по себе не претставува 
консултативен процес, но е прв чекор со кој се 
овозможува засегнатите страни навремено да 
се подготват за најавените консултации.

Консултации. Се однесува на активно 
барање мислење од засегнатите страни 
преку двонасочна размена на информации 
во сите фази од процесот на подготовка на 
регулативата, односно од дефинирање на 
проблемот до евалуација на можни решенија. 
Главната цел на консултациите е собирање 
информации за спроведување детални анализи 
и согледување различни ставови, со што се 
придонесува кон зголемување на квалитетот на 
регулативите.

Учество. Претставува активно вклучување 
на засегнатите страни во формулирање на 
содржината на регулативата. Надлежните 
институции најчесто преку формирање работни 
групи им овозможуваат на засегнатите страни 
учество во подготовка и/или имплементација 
на регулативата.

2. Што се 
консултации

Изборот на форма на дијалог зависи од:
�� Комплексноста и потенцијалните импликации од регулативата
�� Капацитет на органите на државната управа за дијалог согласно тековната 

регулатива
�� Капацитет на општеството и засегнатите страни за ефективно и ефикасно водење 

дијалог
�� Подготвеност за соработка помеѓу јавната администрација и засегнатите страни за 

дијалог.

2.2.	 Зошто се потребни консултации

1.	 Консултациите придонесуваат за подобар квалитет на регулативите, ја 
подобруваат усогласеноста и ги намалуваат трошоците за нивно спроведување.

2.	 Јавните консултации овозможуваат повеќе достапни информации и податоци во 
процесот на носење одлуки. Консултациите се неизбежен елемент во процесот 
на РИА за дефинирање на проблемот, собирање податоци, проценка на повеќе 
можни решенија и давање препорака врз основа на факти и резултати од 
спроведените анализи.

3.	 Регулативите имаат широко влијание врз сите сегменти на општеството.

4.	 Консултациите ја зголемуваат транспарентноста и придонесуваат за подобар 
квалитет на регулативите преку:

�� Поддршка на спроведувањето анализи и согледување различни ставови 
на засегнатите страни.

�� Изнаоѓање заеднички решенија и баланс помеѓу спротивставените 
интереси.

�� Утврдување на можните трошоци, придобивки и административни бариери 
на новите регулативи.

�� Утврдување на усогласеност и поврзаност помеѓу регулативите.
�� Формулирање предлози за контролни механизми на спроведувањето на 

регулативите.

5.	 Консултативниот процес може да придонесе за поголема применливост на 
регулативата, бидејќи промените се навремено најавени и засегнатите страни 
имаат доволно време за да се приспособат. 

2.3.	 Придобивки од квалитетно учество на 
засегнатите страни

Партнерството помеѓу јавната администрација, бизнис-заедницата и граѓанскиот 
сектор во обликувањето на јавните политики обезбедува низа придобивки:

За засегнатите страни:
�� Добивање статус на активен учесник во процесот на подготовка на 

регулативите;
�� Добивање информации за планираните активности на надлежните 

институции и обезбедување време за приспособување кон промените;
�� Можност за презентирање на фактичката состојба, интересите 

и проблемите, неусогласеностите, успорувања на постапките,  
недоречености во постојната регулатива;

�� Запознавање со можните практични последици и ефекти од 
спроведувањето на новата регулатива;

�� Градење капацитети и стекнување искуство во регулаторните процеси.

За надлежните институции – подготвувачи на регулативи:
�� Обезбедување релевантни информации за тековните проблеми кои бараат 

нова регулатива, а кои можат да се добијат единствено преку учеството на 
засегнатите страни;

�� Согледување на можните практични последици и ефекти од примената на 
новата регулатива;

�� Обезбедување идеи и предлози за нерегулаторно решавање на 
проблемите;

�� Идентификација на пречки и ризици при спроведувањето на новата 
регулатива;

�� Намалување на трошоците за подготовка на нова регулатива со користење 
на ресурсите на засегнатите страни;

�� Демонстрирање на транспарентност на регулаторните процеси и 
поттикнување на заемната доверба.

За општеството:
�� Одржлив општествен развој преку вклучување на сите граѓани во 

носењето одлуки;
�� Транспарентност и унапредување на демократијата;
�� Премостување на културните, социјалните и демографските разлики;
�� Градење доверба, меѓусебно почитување и јасно искажување на потребите 

и проблемите. 



1. Што се консултации

11

2.4.	 Проактивност на засегнатите 	 	 	 	
страни во консултациите

Добри практики за конструктивно и квалитетно учество на засегнатите страни во 
консултативниот процес во Република Македонија можат да се видат низ повеќе 
примери:

�� Стоматолошката комора на Македонија своите ставови и потреби за промена на 
регулативата ги презентираше пред Министерството за здравство преку изработка 
на Стратегија за стоматологијата во Македонија4.

�� МАСИТ – комората за информатички технологии, состојбата и проблемите на ИТ 
фирмите во јавните набавки ги претстави пред Владата на Република Македонија 
преку детална анализа со конкретни препораки за подобрување на регулативата5.

�� Повеќе од 20 претставници на засегнатите страни – комори, здруженија, 
асоцијации, факултети земаа активно учество во работната група за 
транспонирање на Директивата 2005/36/ЕЦ за заемно признавање на 
професионални квалификации и подготовка на Закон за признавање на 
професионалните квалификации6 во Министерството за образование и наука. 

�� Бизнис-заедницата, невладиниот сектор и граѓаните на Република Македонија 
активно се вклучија во сите фази на проектот „Регулаторна гилотина“ со свои 
предлози за намалување на административните оптоварувања.

Покрај овие добри примери, постојат и случаи кога засегнатите страни несоодветно 
пристапуваат кон консултативниот процес со неаргументирани барања, без 
предложување адекватни решенија или, пак, одбиваат да се вклучат во процесот на 
консултации. Причини за ова се повеќе, како од страна на надлежните институции, така 
и од страна на засегнатите страни. Како главни ги издвојуваме:

-- Ненавремено информирање за започнувањето на изработката на одредена 
регулатива,

-- Неподготвеност со аргументи и/или дефинирани ставови,
-- Недоволно времетраење на консултативниот процес.
-- Недоволна верба кај засегнатите страни дека нивните предлози и аргументи 

ќе бидат разгледувани и прифатени, која се темели на  непостоење повратна 
информација и прифатливо образложение од органите на управата до 
заинтересираните страни, за причините поради кои нивните претходни 
предлози и  аргументи  не биле прифатени. 

4	 Стратегија за развој на стоматологијата во периодот 2011-2021;stomatoloskakomora.org/dokumenti/
STRATEGIJA-ARM-SVETLA.pdf

5	 Позициски документ на МАСИТ за јавни набавки на ИКТ во Македонија, http://www.masit.org.
mk/?open=2010-PPpositioning paper&lang=mk, 2011

6	 Објавен во Службен весник на РМ, бр. 171 од 30.12.2010 година

Пример за организација на делот за следење и проценка на регулативи во една 
компанија:

Големите успешни компании во својата организација имаат определено позиција за 
експерт (еден вработен или цел оддел зависно од големината на компанијата), кој 
е одговорен за следење и внатрешна контрола на усогласеноста на  работењето на 
Компанијата со постојната законска регулатива, а посебно  за:

-	 Следење на најавените иницијативи за изработка на нови закони или промена 
на постоечките;

-	 Координација и подготовка на одговор/мислење по новите предложени 
регулативи;

-	 Учество на форуми соодветни за индустријата на кои се предлагаат измени на 
регулативи;

-	 Советување и координација на правната служба во однос на имплементацијата 
на барањата кои произлегуваат од промените на законите, правилата и 
останатите регулативи.

Улогата на овој вработен е да прави анализа на регулаторните промени кои имаат 
влијание на компанијата, да ги идентификува влијанијата на регулаторните 
иницијативи и прашања кои треба да се посочат и да биде проактивен во утврдување 
на тоа како одредена иницијатива ќе има влијание врз бизнисот.7

7

7	 Примерот преземен од објавен оглас за вработување на позиција Regulatory Development Compliance Officer од страна 
на компанијата Credit-Suisse

Заемното почитување на принципите за консултации е важен предуслов за остварување 
успешна соработка. 
Процесот на вклучување на засегнатите страни е унифициран со меѓународен стандард 
кој детално ги дефинира стратешките и оперативните принципи на спроведување 
консултации.8

 

Стратешките принципи се однесуваат на дефинирање на потребата од нова 
регулатива и утврдување на можните предизвици и придобивки. Воедно, посебно 
внимание се посветува на идентификување на засегнатите страни и начините на 
нивно вклучување.

Стратешки принципи во консултациите:

Важност Утврдување приоритети, односно рангирање на областите што се 
предмет на интерес на засегнатите страни. 

Сеопфатност Разбирање на причините поради кои се подготвува новата 
регулатива, можните начини на решавање на проблемот и 
разликите во барањата и очекувањата на засегнатите страни.

Оптималност Создавање оптимална регулатива и балансирање помеѓу 
барањата и реалните можности.

8	 Stakeholder Engagement Standard (AA1000SES) – Institute of Social and Ethical Accountability, 2011

3. Принципи за 
консултации

Оперативните принципи се однесуваат на подготовката на план за консултации, 
обезбедувањето на ресурси за спроведување на консултациите, информирањето 
на засегнатите страни и нивно активно вклучување, градењето заеднички став и 
евалуација на резултатите од извршените консултации.

 

Оперативни принципи во консултациите:

Комуникација / 
информирање

Отворени и ефективни канали на комуникација преку 
утврдување на начините на примање и давање мислења, 
коментари и критики.

Транспарентност Комуницирање на јасни информации и преку однапред 
утврдени канали на информирање. 

Соработка Активности за изнаоѓање заедничко решение.

Вклученост Препознавање и разбирање на потребите на засегнатите 
страни и министерствата,како и практикување учество на 
засегнатите страни во подготовка на новата регулатива.

Интегритет Реализација на процесот на учество на засегнатите страни 
на начин кој овозможува заемна почит и доверба.

Улога и 
одговорност на 
засегнатите страни
4.1.	 Улога во консултативниот процес

Покрај одговорностите на надлежните институции, засегнатите страни имаат значајна 
улога и придонес во подготовката на регулативи. Оттука, од засегнатите страни се 
очекува да дадат конструктивен придонес во текот на подготовката на регулативата 
преку:

-- Номинирање компетентни претставници кои ќе го застапуваат ставот на 
организацијата која ја претставуваат;

-- Давање конкретни примери за постојните проблеми, неусогласености, 
отежнување и одолговлекување на постапките преку давање конструктивни 
предлози за предложените регулативи базирани на факти и анализи;

-- Проактивно информирање за тековната состојба и практичните влијанија на 
регулативите. На тој начин, засегнатите страни ќе можат да иницираат измени 
во постојните регулативи.

Засегнатите страни треба редовно да ги следат интернет-страниците на министерствата 
и ЕНЕР порталот каде што се достапни програми, стратегии, регулативи и сите 
дополнителни материјали поврзани со работата на надлежните институции.

4.2.	 Посветеност и одговорност

Претставниците на засегнатите страни кои ќе учествуваат во подготовка на конкретна 
регулатива, пред започнување на консултациите треба да обезбедат:

�� Целосна поддршка од организацијата чии ставови ги претставуваат;
�� Дефинирани улоги и одговорности во спроведувањето консултации со цел 

обезбедување мандат од организацијата што се претставува во спроведувањето 
консултации. Со тоа ќе се обезбеди ефикасност во комуникацијата со надлежните 
институции и заштеда на време.

�� Информации, препорачливо во форма на план за соработка, со кои прецизно ќе се 
образложат можните придобивки и трошоци на регулативата. 

4. 

4.3.	 Репрезентативност

При учество на засегнатите страни во консултативниот процес мошне е важно 
транспарентно да се определи учесникот или учесниците, при што предвид да се има 
одговорноста за застапување на:

�� Интересите на граѓаните,
�� Интересите на компанијата или организацијата,
�� Интересите на сектори и структури во општеството. 

При застапување на интересите од одредени групи засегнати страни, клучна улога 
во консултативниот процес исто така имаат и воспоставените совети како Економско 
социјалниот совет (ЕСС), Националниот совет за претприемништво и конкурентност 
(НСПК) и други. Вака поставените совети во кои засегнатите страни се застапувани 
од страна на репрезентативни органи, се консултираат за сите регулативи од нивната 
надлежност.

Во случај кога претставникот презентира ставови и мислења на организација или 
сегмент на општеството, од голема важност е да постои интерактивност меѓу 
учесниците, размена на аргументи и да се настојува да се постигне  консензус на 
различните согледувања. За таа цел неопходно е да се спроведат интерни консултации 
во рамките на организацијата.

Фази на 
консултативниот 
процес

5.1.	 Кога може да се вклучат засегнатите страни

Засегнатите страни имаат можност да се вклучат во повеќе фази од регулаторниот 
процес:

�� Во подготовка на стратегии каде може да се даде придонес во дефинирањето 
на тековната состојба, утврдувањето на проблеми, пречки во дотогашната 
имплементацијата , приоритети, мерки и индикаторите за успешна реализација 
на стратегијата. Вклучувањето треба да е проактивно, со иницирање на конкретни 
предлози до надлежните институции.

�� Во подготовка на стратешките планови на министерствата преку конкретни 
иницијативи и мерки кои имаат можност да се вградат во тригодишните стратешки 
планови на надлежните министерства. Засегнатите страни можат да иницираат 
нивно вклучување во подготовката на стратешките планови од почетокот на мај до 
крајот на август во тековната година.

�� При дефинирање на Годишна програма за работа на Владата на Република 
Македонија. Во текот на октомври министерствата доставуваат иницијативи до 
Владата согласно дефинираните приоритети. Иницијативите претставуваат влез 
за подготовка на Годишната програма за работа на Владата, при што засегнатите 
страни преку презентирање на сопствените ставови можат да влијаат со предлог 
-иницијативи во соодветната област. Засегнатите страни своите предлози можат 
да ги достават до Владата и надлежните институции во текот на септември. 

�� Во подготовка на регулативи преку вклучување во Процената на влијанието на 
регулативата.

5. 

Консултативниот процес се спроведува преку четири фази на планирање, реализација, 
следење и подобрување на процесот на консултации, согласно меѓународниот стандард 
за квалитет ИСО 9001.

Слика бр. 5.1 Фази на консултативниот процес

5.2. Планирање

Намена
Навремено планирање 
учество на засегнатите страни 
во целокупниот регулаторен 
процес. Ова овозможува 
подготвување на засегнатите 
страни околу дефинирање на 
стратегиите, приоритетите, 
начините и расположливите 
ресурси за учество во 
консултациите.	

Цел – Зошто се реализира 
фазата?
Навремено започнување на активностите за учеството во консултациите согласно 
расположливите ресурси. 

Опсег – Што се прави во оваа фаза?
Фазата на планирање го опфаќа процесот на планирање на годишните активности 
за вклучување во консултациите за регулативите кои ќе се подготвуваат во тековната 
година. Планот може да содржи детален опис на човечките ресурси, финансиските 
средства и оперативните аспекти за вклучување во консултациите.

Планирање

Реализација

Следење

Подобрување

Планирање

Реализација

Следење

Подобрување

5. Фази на консултативниот процес

Кога и како?
На почетокот од секоја година се препорачува засегнатата страна да го испланира 
учеството во регулаторниот процес, и тоа:

Активност 1  Утврдување на стратегија и план за консултации, како и идентификација 
на приоритетни дискусии. 

Активност 2	 Анализа на документите на надлежните институции и идентификација 
на области за кои постои интерес за вклучување:

�� Годишната програма за работа на Владата на Република 
Македонија

�� Годишна програма за работа на министерствата
�� Националната програма за усвојување на правото на Европската 

Унија (НПАА)
Активност 3	 Изработка на план за учество во регулаторниот процес.
Активност 4	 Следење на објавените Планови за проценка на влијание на 

регулативата за конкретните закони кои ќе се подготвуваат во годината.
Активност 5	 Доставување интерес за учество во подготовка на регулативата до 

надлежното министерство.
Активност 6	 Номинација на компетентен претставник во работната група (доколку е 

доставено барање од надлежното министерството).

Документите на Владата на Република Македонија и министерствата се достапни на 
нивните интернет-страници и/или на Единствениот национален регистар на прописи – 
ЕНЕР (www.ener.gov.mk).  

Доколку документите не се објавени, истите можете да ги побарате од одговорните за 
пристап до информации од јавен карактер во соодветната институција.

Препораки за ефективно учество

�� Отворете кориснички профил на ЕНЕР и запознајте се со неговата структура и 
содржина.

�� Определете одговорно лице на Компанијата  кое ќе ги следи новостите на ЕНЕР 
�� Најмалку еднаш неделно проверувајте ги новостите на ЕНЕР за објавени Планови 

за проценка на влијанието на регулативата и анализи, работни верзии на предлог 
на закони и други документи поврзани со регулаторниот процес.

�� Дефинираните приоритети за годината објавете ги на вашата интернет-страница.
�� За идентификуваните приоритети, подгответе соодветни анализи за да имате 

аргументи и дефинирани ставови при консултациите.
�� Објавете ги анализите на вашата интернет-страница и презентирајте ги пред 

надлежните органи и пред јавноста.

Вклучете се !

5.3. Реализација

Намена
Реализацијата на планираното 
учество во регулаторниот 
процес овозможува дефиниран 
пристап и тек на активностите 
кои ги презема засегнатата 
страна.

Цел  				  
Зошто се реализира фазата?
Целта на оваа фаза е преку 
конкретни активности 
засегнатите страни активно и конструктивно да придонесат кон изработката на 
регулативи.

Опсег – Што се прави во оваа фаза?
Оваа фаза опфаќа активно учество во работни групи, учество во јавни расправи, давање 
коментари, конкретни   предлози и мислења по однос на работни верзии на документите 
и други начини на пренесување ставови и аргументи.

Кога и како?
За време на изработка на одредена регулатива од страна на надлежните институции 
се препорачува засегнатата страна проактивно да земе учество во процесот со 
аргументирани анализи, коментари и мислења:

Активност 1	 Ревизија на акцискиот план за учество во подготовка на одредена 
регулатива (преиспитување на потребните ресурси за вклучување во 
консултациите).

Активност 2	 Анализа на предложените регулативи во однос на разгледувани опции, 
очекувани влијанија, трошоци и придобивки.

Активност 3	 Доставување коментари на ЕНЕР во однос на материјалите за предлог-
регулативите (подготвениот текст на закон и иницијална/комплетна 
ПВР).

Активност 4	 Подготовка на мислења врз основа на официјален допис од надлежните 
институции по текстот на регулативата и РИА документите.   

Засегнатите страни треба редовно да ги следат објавените документи на ЕНЕР и 
интернет-страниците на надлежните институции, со цел навремено и проактивно 
вклучување во консултативниот процес.

Планирање

Реализација

Следење

Подобрување

Вклучете се !

Документи кои се резултат на оваа фаза:

Име на документот: Каде се објавува

Анализа на опции, очекувани трошоци и 
придобивки

ЕНЕР, 

интернет-страници на надлежните 
институции

Писмено мислење по однос на материјалите 
поврзани со предложените регулативи.

директно до надлежното 
министерство

Препораки за ефективно учество

�� Барем еднаш неделно проверувајте ги новостите на ЕНЕР за објавени планови и 
анализи за Проценка на влијанието на регулативата, работни верзии на предлог на 
закони и други стратешки документи.

�� Подготвените анализи објавете ги на вашата интернет-страница, доставете ги во 
писмена или електронска форма и соодветно презентирајте ги пред надлежните 
органи и пред јавноста.

�� За дадените коментари и ставови обезбедете консензус и поддршка од вашите 
членови.

�� Коментарите да се засноваат на факти.
�� Номинираниот претставник да има мандат и овластување, како и соодветни 

познавања од областа што се регулира за да може конструктивно да се вклучи во 
работата на работната група.

Засегната страна во рамките на своите стратешки определби и интереси за конкретна      
област донесува одлука дали да учествува во консултациите.

Ако одлуката е да се учествува, тогаш е потребно:
�� Да се изрази интерес за учество во процесот на подготовка на нова регулатива до 

надлежното министерство;
�� Согласно информациите во Планот за проценка на влијанието на регулативата, 

засегнатата страна треба да подготви свој план за консултации со назначени 
претставници, предлог-дискусии и временска рамка;

�� Согласно темата, преку соодветен процес на интерни консултации се формулираат и 
комуницираат конкретни мерки.

Потребни интерни ресурси и знаење за квалитетно учество
За ефективно учество во подготовката на регулативите, засегнатите страни потребно е да 
ги поседуваат следниве ресурси:

�� Човечки ресурси (сопствени или надворешни експерти);
�� Финансиски ресурси;
�� Информации и податоци за дадената област и
�� Воспоставени интерни комуникациски канали.

Доколку засегната страна не е во можност да ги обезбеди потребните ресурси за квалитетно 
вклучување во консултациите, може да преземе иницијативи за здружување со останатите 
учесници.

5. Фази на консултативниот процес

5.4.	 Следење и подобрување

Намена
Следење на ефектите од 
учеството во консултациите.

Цел – Зошто се реализира 
фазата?
Целта на фазата е постојано 
следење на резултатите од 
вклученоста во консултациите.  

Опсег – Што се прави во оваа 
фаза?
Редовно следење на резултатите од консултациите преку мониторинг на процесот на 
носење и имплементација на регулативите. Притоа, пожелно е да се направи споредбена 
анализа на предвидените регулаторни влијанија со реалните ефекти од спроведувањето 
на дадената регулатива. На тој начин, доколку е потребно, до надлежните институции 
можат да се достават иницијативи за унапредување на регулативата.

Кога и како се реализира фазата?

По формулирањето на финалниот предлог на регулативата и за време на 
парламентарната постапка, односно пред усвојување на регулативата се препорачува 
засегнатата страна да ги преземе следниве активности за следење и подобрување:

Активност 1	 Анализа на прифатените и одбиените коментари за конкретните 
предлог-регулативи;

Активност 2	 Анализа на причините за одбивање на коментарите;
Активност 3	 Следење на усвојувањето на регулативата во парламентарната 

постапка;
Активност 4	 Учество во јавните дебати во парламентарната постапка; 

Активност 5	 Известување до членовите по статусот на дадените коментари.

По стапување на сила на регулативата се препорачува засегнатата страна да ги 
преземе следниве активности за следење и подобрување:

Активност 1	 Ревизија на успешноста во севкупната вклученост и идентификација на 
препораки за подобрување врз основа на принципот „научени лекции“.

Активност 2	  Споредбена анализа на предвидените регулаторни влијанија со 
реалните ефекти од спроведувањето на дадената регулатива.

Активност 3	 Ажурирање на позициските документи и постапки за вклучување 
во консултативниот процес, како и преземање иницијативи за 
унапредување на регулативите.

Планирање

Реализација

Следење

Подобрување

Препораки за ефективно учество

�� Следете ги извештаите од спроведените консултации за да видите дали се 
прифатени вашите коментари. 

�� Следете ги измените во текстот на законот и во документите за Проценка на 
влијанието на регулативата за да видите дали се имплементирани предлог-
коментарите.

�� На крајот од изработката на регулативата направете ревизија на сопственото 
учество во процесот и утврдете начини за зголемување на ефективноста на 
идните консултации.

�� Континуирано известувајте за практичните ефекти од спроведувањето на 
регулативите.  

5. Фази на консултативниот процес

Придобивките на современата технологија несомнено можат да се искористат за 
зголемување на ефикасноста и ефективноста на консултациите во подготовка на 
регулативата. Во Република Македонија, надлежните институции имаат системи кои 
даваат реални можности за е-соработка:

�� Објавување на предлог-регулативите на интернет-страницата на надлежните 
министерства;

�� Објавување на предлог-регулативите на ЕНЕР;
�� Објавување на предлог-регулативите на интернет-страницата на Собранието на 

Република Македонија.

6.1.	 Единствен национален електронски регистар на 
прописи – ЕНЕР

ЕНЕР е интернет портал на кој треба да се објавуваат сите предлог-закони во целиот 
нивен циклус, од подготовка до усвојување. Предлог-законите на интернет-страницата 
www.ener.gov.mk можат да бидат пребарувани според различни критериуми (според 
надлежност на министерство, област, статус, итн.). 

Слика 6.1 Почетна страница 
на ЕНЕР-от

6. Алатки за 
вклучување на 
засегнатите страни
при подготовката
на регулативите

6. Алатки за вклучување на засегнатите страни при подготовката на регулативите

Надлежните институции имаат обврска секој предлог на закон да го објавуваат на ЕНЕР 
со сите придружни документи за време на целиот циклус на подготовка. 

Слика 6.2 Пример на објавен закон на ЕНЕР 

Преку порталот може да се остави електронски коментар на секоја објавена регулатива, 
кој ќе биде примен од надлежното министерство и на кој ќе се даде одговор. На сликата 
6.3 е даден пример на доставен и одговорен коментар по предложен закон.

Слика 6.3 Пример на доставен и одговорен коментар по предлог-закон

Дополнителни 
ресурси
1.	 Правна рамка за обезбедување учество на засегнатите страни при подготовка на 

регулатива
Консултациите со засегнатите страни при изработка и донесување регулативи се 
регулира преку неколку прописи:
-	 Деловник за работа на Владата на Република Македонија – Службен весник 

на РМ бр. 36 од 17.03.2008 година

-	 Методологија за проценка на влијанието на регулативата – Службен весник 
на РМ бр. 66 од 28.05.2009 година

-	 Закон за организација и работа на органите за државна управа – Службен 
весник на РМ бр.58 од 21.07.2000 година

-	 Стратегија за соработка на Владата со граѓанскиот сектор (2007-2011)9

-	 Уредба за учество на јавноста во текот на изработката на прописи и други 
акти, како и планови и програми од областа на животната средина – 
Службен весник на РМ бр. 147 од 26.11.2008 година

-	 Упатство за начинот на постапување во работата на министерствата за 
вклучување на засегнатите страни во постапката за изготвување закони

-	 Кодекс за консултации со јавноста за време на подготвувањето на 
регулативата

2.	 European Commission – Your Voice in Europe (http://ec.europa.eu/yourvoice/index_
en.htm) 
Your Voice in Europe претставува „единствена точка за пристап“ на Европската 
Комисија за широк спектар на консултации, дискусии и други алатки кои 
овозможуваат физичките и правните лица, односно сите засегнати страни да земат 
активно учество во процесот на креирање политики на Европа. 

3.	 European Commission – Your Voice in Europe – European Business Test Panel 
(http://ec.europa.eu/yourvoice/ebtp/index_en.htm) 
При подготовка на регулатива во ЕУ, европските институции систематично се 
консултираат со засегнатите страни со цел да обезбедат дека регулативата 
соодветствува со реалните потреби. Притоа, придонесот од претпријатијата е 
мошне значаен. Со цел олеснување на пристапот и учеството во консултативниот 
процес, креирана е алатката European Business Test Panel (EBTP) наменета 
исклучиво за претпријатија. 

4.	 UK Department for Business Innovation & Skills (http://www.bis.gov.uk/
Consultations) 

5.	 Australian Government – portal for public consultations (http://australia.gov.au/
have-your-say/public-consultations#CurrentConsultations) 

6.	 Прирачник за проценка на влијанието на регулативата, Скопје, 2009

9	 Преземено од http://www.vlada.mk/?q=node/2

7. 

Затоа, П О Д Г О Т В Е Т Е   С Е !  

Учтивост и разбирање:
Бидете учтиви, конструктивни и покажете разбирање за ставовите на другите.

Наместо,
За време на консултациите, да не го слушате мислењето на другите и 
агресивно да ги застапувате сопствените ставови.

Навременост и покажување интерес:
Земете конструктивно учество во изработка на регулативата бидејќи така имате 
можност директно да влијаете на начинот на кој таа ќе се спроведува.

Наместо,
При барање мислење од страна на надлежните институции за одредени 
влијанија на регулативата, да не доставите навремен одговор базиран на 
факти и анализи.

Писмено мислење:
Покрај усното учество во консултациите, изразете ги писмено и аргументирано 
своите ставови и истите транспарентно презентирајте ги до надлежните институции 
и до јавноста.

Наместо,  
За време на консултациите, само усно да ги изразувате сопствените 
ставови.

ПРИНЦИПИ ПРИ КОНСУЛТАЦИИ	

Партиципативност/Вклученост:
Квалитетна регулатива е директен производ на вклученоста на засегнатите страни 
од сите сегменти на општеството од самиот почеток на изработка на регулативата до 
нејзината имплементација. 

Затоа, В К Л У Ч Е Т Е   С Е !

Отвореност и транспарентност:
При изработка на регулативата, сите поврзани документи, како Плановите за РИА, 
спроведените РИА анализи, како и текстот на предлог-регулативите се достапни на 
ЕНЕР. 

Затоа, И Н Ф О Р М И Р А Ј Т Е   С Е ! 

Аргументираност на коментарите:
При давање коментари, сугестии или мислења по одредена регулатива која е во 
изработка, поткрепете ги Вашите ставови со конкретни аргументи и факти или 
предложете решенија за кои имате поддршка од Вашите членови.

Прилог 1 – Листа за 
проверка при консултации

